
ВРЕМЕТО И ПРОСТОРОТ КАКО ФИЗИЧКА И МЕТАФИЗИЧКА КАТЕГОРИЈА ВО РОМАНОТ „ТАТАРСКА ПУСТИНА“ ОД ДИНО БУЦАТИ

Книгата „Татарска пустина“ на познатиот италијански писател Дино Буцати и покрај бавниот и монотон наративен тон претставува вистински пример за тоа како се воспоставува интеракција со читателот и со тоа прави од него „партнер“ во пресоздавањето на дискурс, полн со онирички, луцидни визии и митови создадени без никаква историска условеност. Главниот јунак Џовани Дрого, како носител на приказната за еден недостижен идеал за младоста, полн со илузии, е оној кој нè поттикнува да размислуваме и да се навраќаме на веќе познати теми во литературата, како што е минливоста на времето, смртта, очајот и празнината (во душата и во просторот) и како таа да се пополни. 
Клучни зборови: време, простор, младост, илузии, физичка, метафизичка.     

Времето и просторот се основни и битни супстанци на книжевно-уметничкото дело и имаат сижејна функција. Времето и човекот, човекот во времето, доживувањето на времето, односот на Човекот спрема Времето, се теми кои од филозофски и книжевно-историски аспект се разгледуваат во состав на човековата егзистенција и во рамките на просторот во кој човекот живее. Ориентацијата кон просторот во литературата продуцира „тешкотија“ во начинот на неговото претставување и восприемање, така што во просторните уметности напорот е во настојувањето да се предизвика движење. Просторот тука може само да се симулира. Постои разлика меѓу начинот на претставување на просторот од писателска перспектива и начинот на негова перцепција од читателот кога просторот веќе „станал“ опис. Првиот случај ги подразбира позицијата и ставот на нараторот. Втората ситуација ги има предвид ставот на опитниот читател наспроти односот кон просторот на читателот ненамерник. Значи, овде кога зборуваме за време, а особено за простор, и нивниот третман во литературата, имплицитно зборуваме и за описот, но тоа може да биде предмет на една цела, нова студија, а јас во ова мое излагање сепак се задржувам на значењето на просторот и времето, во наратолошка и филозофска смисла.  

Она што романот „Татарска Пустина“ на Дино Буцати го става во центарот на нашиот научен интерес се токму прашањата за времето и просторот и за апсурдните коинциденции кои ќе го одредат текот на животот на младиот поручник Џовани Дрого.
Во „Татарска Пустина“ овие две категории се неразделни и се од есенцијална важност за структурата на  делото. Џовани Дрого, тукушто унапреден во офицер, во едно септемвриско утро, по една навидум вообичаена постапка за оние кои завршиле Воена академија, ќе се најде во еден реален и во исто време виртуелен простор. На тој мал простор,  каде што се наоѓа малото и речиси сосема стратешки небитно воено упориште, ќе се „случи големо време“. Дрого на тој безмалку виртуелен простор, зашто едвај и по долго патување ќе ја пронајде тврдината, на чуден, дури и чудовишен начин ќе остане заробен во времето и просторот! Ако настапуваме од позиција на опитен читател, веднаш можеме да забележиме дека сезнаечкиот наратор ги антиципира постапките на ликот во подолг временски низ на еднолични настани, кои од ден во ден се повторуваат и со тоа, на некој начин укажува на неможноста за happy end на „приказната“ за Џовани Дрого. Нема  промени, нема пресврти, иако тој сака да верува дека ќе остане само четири месеци, онака, како што се „договара“ со подмолниот лицемер, мајорот Мати, времето за него ја губи реалната димензија. Трагичната заблуда за непресушните можности и постојани шанси за промени на младиот поручник Џовани Дрого е транспаретно истакната уште веднаш по доаѓањето во Тврдината: „Џовани Дрого заспа совладан од сонот. А за тоа време, токму таа ноќ – ах, само да можеше да го знае тоа, сигурно немаше да дозволи сонот да го совлада – токму таа ноќ почна за него непопустливиот лет на времето.“ (Цит. 56) „Ќе изминат уште многу денови пред Дрого да сфати што навистина се случило. И ќе мисли дека се разбудил од некој сон...Ќе го почувствува отчукувањето на времето кое ненаситно го отчукува животот... Џовани Дрого сега спие внатре во третата кула. Спие и се смешка во сон. За последен пат, во ноќта му доаѓаат милите слики на еден совршено среќен свет. Ужасно би било да се види себеси како ќе изгледа еден ден, кога ќе дојде до крајот на патот, застанат на брегот на оловното море, под сивото и еднолично небо, а околу него ни куќа, ни човек, ни дрво, ни тревка, и сѐ така од памтивек.“ (Цит. 57,58)  Дрого станува зависник од постојаната надеж, која трае до неговата претсмртна агонија - дека нешто убаво ќе се случи! 

Просторот на којшто се одвиваат едноличните воени активности е опишан како тврдина со ниски бедеми, без никаква убавина. Околу неа се наоѓа едноличен предел, налик на пустина, прекриена со бели камења, а на хоризонтот „магли од север, кои не дозволуваат ништо да се види“. Ваквиот опис кај Дрого раѓа асоцијации на маглива слика од неговата фантазија или сон во кој тој како да го „видел“ тој предел: со ниски, раздробени клисури, змијулестата долина без дрвја и зеленило. Коментарот на нараторот: „Во дното на неговата душа се разбудија длабоки одеци, но тој не беше во состојба да ги сфати“, ја укинува линеарноста на времето и укажува на неговата имагинарност, недофатливост, како резултат на творечкиот дух. Тоа е т.н. „внатрешно време“ на човековиот дух – на неговите сеќавања, емоции, доживувања и асоцијации. Полека но сигурно сеќавањата на неговиот дом, на грижливата мајка, на мирисните ноќи, на девојката од соседството во еден помалку заборавен (физички) простор, сеќавањата на градот, како да се бришат од неговата сензитивна перцепција. Дино Буцати, не пропуштил во својот роман да ги прикаже илузиите за вечната младост директно поврзувајќи ги со т.н. реално време кое тече и поминува надвор од нас и покрај нас: „Дотогаш тој минуваше низ безгрижната доба на првата младост, одеше по патот кој, во детството, се чинеше бесконечен...“ И додека некои од другарите  наоѓаат начин како да си заминат од тој зачмаен простор којшто наликува на измислена воена територија, со воени активности кои се речиси апсурдни, иако реално постои (се разбира преку описот на авторот), Дрого верува дека сѐ уште има време да го доживее предизвикот на надоѓањето на непријателските војски. Токму затоа, на изненадување на докторот од Тврдината, Џовани Дрого одлучува да остане на тој простор, на Тврдината која за него станува микрокосмос, во кој тој наоѓа некој необичен спокој. Од друга страна пак, кај него се раѓа љубопитност за просторот што се крие зад хоризонтот, зад планините на север, кон осамената пуста рамница, бесмислена и таинствена, некаков копнеж по невидливиот, за голо око метафизички простор, каде што и времето како да запрело. Тој заборава за реалното време, а животот му се чини дека е бесконечен. „Каква неумолива илузија“ – е коментарот на нараторот. Па така, иако имаме впечаток дека тонот е бавен, меланхоличен и без климакси во дејството, имплицитно преку зборовите, коментарите на нараторот, а особено преку описите на просторот го чувствуваме драмскиот набој, кој полека се искачува кон страотната вистина за минливоста на времето и сознанието дека животот се потрошил на бесцелни сонувања, празни илузии и неисполнување на онтолошкото битие. Кај Џовани Дрого почнува да се јавува нејасен немир и помисла за смртта, како за еден поинаков свет или простор, откако ќе го сони сонот за неговиот колега Ангустина. Ликот на Ангустина е овде осмислен како антипод на ликот на Дрого. Тој е всушност јунакот кој успева да го оствари војничкиот сон. Иако не умира на бојно поле, со својата необична упорност и самоубиствен инает ќе умре далеку од „малиот простор“ наречен Тврдина Бастијани. Така, тој со својата војничка тврдоглавост и истрајност речиси го достигнува својот идеал. Неговата смрт не е во директен судир со непријателот, но е рамна на воен подвиг. Слично на главниот лик живеел во градот, бил од имотно семејство, имал девојка, но сето тоа останало некаде во неговото историско, заборавено време, кое како и да не постоело никогаш. Осаменоста, затвореноста во некаков свој свет, надвор од времето и просторот е исто така тема на која ѝ се дава доволно простор уште на почетокот во романот.  

Џовани Дрого, заедно со Симеони посветено ги очекува непријателските војници, будно посматрајќи од бедемите на тврдината со двоглед. Само за нив двајцата, на почетокот е видлива една точка на северната граница, која се движи, се поместува, па во нивната фантазија, се создава слика и визија за доаѓањето на непријателот кој прави пат за полесно да стигне до нивното утврдување. На полпат до остварувањето на сонот Симеони се откажува и повеќе не сака да ја дели „тајната“ со Дрого за доаѓањето на Татарите, па така тој останува сам, со себе и со своето болно тело, а би рекле и душа. Додека ја следиме нарацијата за настаните што се одвиваат со необични, дури и сомнабулни претстави за тоа колку вреди еден човечки живот, како што е смртта на Лагарио и леснотијата со која се прифаќа неговото убиство, поради тоа што не ја знаел лозинката, таму, на тој мал простор во однос на човечкиот универзум, ние и не помислуваме да ги броиме годините на Џовани Дрого. Тоа е т.н. карневалско време, во кое се случуваат настаните во еден подолг временски период во околностите кои, како да се вообичаени, а всушност не подлежат на логичните закони. Но, на крајот, нараторот нѐ „приморува“ да помислиме и на тоа дека ликот старее. Од разијдувањето меѓу Џовани Дрого и Симеони поминуваат петнаесет години. Значи, станува збор за определена димензија на времето, кое е всушност со наратолошкиот речник, определено како празно време, време во кое ништо не се случува, освен дека времето тече. Но при рецепцијата на делото, во нашата свест претпоставуваме дека во тој период сигурно нешто се променило и на план на просторот и во врска со главниот лик. „И Тврдината сега остарела како некој далечен изгубен остров, опкружен со стравотно пусти простори: од левата и од десната страна планини, на југ долга ненаселена долина, а од другата страна Татарската пустина.“ (Цит. 222)

Во својата осаменост Дрого упорно, како некогаш Ангустина чека да се случи чудо. И чудото се случува! Навистина се правел пат до Тврдината. И тогаш настаните се одвиваат со вртоглава брзина. Доаѓаат повторно многу војници, се прават воени маневри, а тие се нови, млади, полни со надеж луѓе, кои ја имале среќата да бидат на вистинското место, во вистинско време, додека тој, Џовани Дрого е веќе стар, болен, изнемоштен, но на крајот спремен за подвиг. Сам, во собата на гостилницата, во која се одмора за да го издржи напорниот пат до дома, одеднаш здогледува светлина, се просветлува. Нема повеќе илузии за смрт во некоја жестока битка, со здраво и сѐ уште младо тело, со победнички звук на трубата, но едно е јасно за него, а тоа е дека: судбина нема – судбината сами ја правиме! Во својот монолог со себе си тој ќе рече: „Храбро Дрого, ова е последната карта, појди ѝ во пресрет на смртта како војник, и барем твојата промашена егзистенција нека заврши добро. Одмазди ѝ се конечно на судбината, никој нема да ти пее пофални песни, никој нема да те нарече херој или нешто слично, но токму за тоа вреди маката. Премини ја со сигурен чекор границата на сенката, исправен како на парада, и насмеј се, ако успееш. Најпосле, совеста не е премногу тешка, и можеби господ ќе ти прости...Потоа во мракот, иако никој не го гледа, остана да се смешка.“ (Цит. 251, 254) 
Правејќи паралела, во „Татарска Пустина“, ремек-делото на Буцати, како што многумина критичари го нарекуваат, создадено речиси во исто време како и делата на Кафка и Албер Ками, (почетокот на 20. век), авторот создал лик, кој им се придружува на апсурдните ликови, изгубени во времето и во просторот. Но тој не е апсурден човек, во вистинска смисла на зборот, како што се ликовите на Кафка, Ками или на Јарослав Хашек, авторот на „Добриот војник Швејк“. Тој, за разлика од нив си поставува цел, која е всушност иста за сите оние „залутани“ војници во Тврдината Бастијани – да дочека војна, зашто, што би правеле друго војниците кога не би војувале?! И тука за него почнува подвојувањето на стварноста и фикцијата, која всушност станува фикс-идеја за него, но и речиси за сите војници, без разлика на чинот, местото и улогата што ја имаат во таа чудна „нестварна“ Тврдина, која треба да ја чува северната граница од налетот на Татарите – страшни и непријателски воини, кои никако, за жал, вистински да се појават! 

Time and space as a physical and metaphysical category in the novel 
“The Tatar desert”  by Dino Bucati

Summary
The novel “The Tatar desert” by Dino Bucati is not a novel that could be read in one breath.  However, from its first page it does not leave us indifferent and “intolerant” toward the slow linear narration - on the contrary! With its every next sentence it provokes in the reader the mental visualization of the space and it takes him toward a certain place, where the time and space will play a crucial role making the protagonist – the anti-hero, who, as it he is settled down from the pages of the time of Kami’s and Kafka’s egsistenscialism and absurd. The young lieutenant Dzovani Drogo, it can be easily said, resembles those young and lost people or “shadows” of the Kafka’s “Castle” or of Merso, the man without an initiative in Kami. At the beginning, we can notice that before us a monotonous and simple world is opened, in which Drogo will monitor the things from outer, that might be transformed by him, and although certain absurd things interfere him to do that.

